
Hai poucos estudos que se centren no rol da duración na prosodia das variedades 
románicas que se falan no noroeste ibérico. Unha excepción importante é o padrón 
descendente que presentan os enunciados interrogativos en asturiano 
centromeridional (H+L* L%), que están asociados a un alongamento da última 
sílaba do enunciado (Muñiz Cachón & Roseano 2021; Congosto Martín et al. 2010). 
Especificamente, Muñiz Cachón (2020) asegura que a duración e o rango tonal 
combinados coa altura do primeiro pico tonal xogan un rol relevante na 
diferenciación entre enunciados declarativos e interrogativos, e suxire considerar 
a duración como un compoñente fonolóxico. 
 
Este traballo céntrase na prosodia das oracións interrogativas absolutas do 
castelán de León. Para a análise, úsanse datos do Páramo leonés —unha rexión 
rural moi castelanizada e avellada da provincia— e datos de informantes urbanos 
das tres capitais de provincia da rexión leonesa. Para a zona rural, recolleuse un 
corpus de 74 preguntas absolutas elicitadas a 11 informantes de idade avanzada 
sen formación superior. Empregouse unha técnica de Discourse Completion Task 
(DCT), adaptada do Grup d’Estudis de Prosòdia da Universidade Pompeu Fabra 
(Vanrell et al. 2018). Para os puntos urbanos, recolléronse enunciados 
interrogativos de 3 informantes mozos con formación universitaria mediante DCT 
e tamén mediante Map Task, unha ferramenta que permite obter un discurso máis 
espontáneo (Anderson et al. 1991). 
 
Os resultados dos informantes rurais amosan un alongamento xeneralizado en 
todos os padróns entoativos descendentes. Non obstante, o padrón completamente 
descendente (H+L* L%), similar ao rexistrado en Mieres, amosa un alongamento 
significativo que podería xurdir da necesidade de codificar a natureza 
interrogativa a través de parámetros fóra do movemento de F0, como a duración. 
Este tipo de padrón non aparece para os informantes urbanos, que inclúen nos 
seus rexistros máis formais padróns innovadores ascendentes propios do castelán 
estándar. 


